
Concilia Galliae 314-506 - Concilium Turonense I a. 461
Cum ad sacratissimam festiuitatem qua domni nostri martini receptio celebratur, in ciuitate turonorum beatissimi sacerdotes, quorum subscriptio subter adiecta est, conuenissent, necessario crediderunt ut, quia per longam incuriam in aliquo de rebus ecclesiasticae disciplinae regula fuisset uitiata, definitionem, quae cum patrum auctoritate concordat, praesentis scripturae emissione firmarent: non quae prius illicite admissa sunt reuoluentes, sed in posterum uniuersorum utilitati prospicientes, ut secundum euangelica praecepta et apostolicam doctrinam patrum statuta seruantes, ecclesia domini pura et immaculata permaneat. 

 

Primo ergo in loco sacerdotes uel ministri ecclesiae, de quibus dictum est: vos estis lux mundi, ita in omni sancta conuersatione a dei timore actus suos dirigant, ut et diuinae possint placere clementiae et bonum fidelibus praebeant exemplum, quia sicut: vae eis per quos nomen dei blasphematur, ita illi immortalitatis gloriam consequentur, per quorum actus nomen dei benedicitur.

 

Si enim uniuersis fidelibus, secundum apostolicam doctrinam, castitas custodienda indicitur, ut qui habent uxores ita sint quasi non habentes, quanto magis sacerdotes dei ac leuitae diuino mancipati altario, custodire debent ut non solum cordis uerum etiam corporis puritatem seruantes, pro plebe supplicaturi preces suas ad diuinum introire mereantur auditum; quia secundum auctoritatem apostoli: qui in carne sunt, deo placere non possunt; uos autem non estis in carne sed in spiritu; et iterum: omnia munda mundis, coinquinatis autem et infidelibus nihil est mundum, sed polluta est eorum et mens et conscientia.

 

Cum ergo laico abstinentia imperetur ut possit orationi uacans et deum deprecans audiri, quanto magis sacerdotes uel leuitae, qui omni momento parati deo esse debent, in omni munditia et puritate securi, ne aut sacrificium offerre aut baptizare, si id temporis necessitas poposcerit, cogantur.

 

Qui si contaminati fuerint carnali concupiscentia, qua mente excusabunt, quo pudore usurpabunt, qua conscientia, quo merito exaudiri se credent?

 

et licet a patribus nostris emissa auctoritate id fuerit constitutum, ut quicumque sacerdos uel leuita filiorum procreationi operam dare fuisset conuictus, a communione dominica abstineretur, nos tamen huic districtioni moderationem adhibentes et iustam constitutionem mollientes, id decreuimus ut sacerdos uel leuita coniugali concupiscentiae inhaerens uel a filiorum procreatione non desinens, ad altiorem gradum non conscendat neque sacrificium deo offerre uel plebi ministrare praesumat.

 

Sufficiat his tantum ut a communione non efficiantur alieni.

 

Sed ut haec ualeant obseruari, fomitem omnium uitiorum oportet abscidi, apostolo praecipiente: nolite inebriari uino in quo est luxuria.

 

Et quam graui ebrietas supplicio expietur, idem apostolica manifestat doctrina, inter cetera dicens: neque fornicatores neque idolis seruientes neque ebriosos regnum dei possessuros.

 

Si quis uero in omni officio clericali deo militans ab ebrietate se non abstinuerit, secundum status sui ordinem competens in eum uindicta tribuatur.

 

Et quia nullum diabolo locum dari oportet, hoc praecipue custodiendum decreuimus, ut nullam clerici cum extraneis feminis habeant familiaritatem, ne ullum male loquendi uel sentiendi hominibus aditum tribuant: quia frequenter per hanc indecentem occasionem contingit ut diabolus qui insidiatur sicut leo in cubili suo de ruina seruorum dei insultet.

 

Si quis uero clericus post interdictum episcopi sui illicitis familiaritatibus extranearum feminarum uoluerit inhaerere a communione habeatur alienus.

 

Vt clericus, cui nubendi datur licentia, internuptam non accipiat uxorem; quod si fecerit, ultimum in officio clericali teneat locum.

 

Si quis uero clericus, relicto officii sui ordine, laicam uoluerit agere uitam, uel se militiae tradiderit, excommunicationis poena feriatur.

 

Qui uero se sacratis uirginibus per coniunctionem nefandam miscuerit uel propositum professae religionis dereliquerit, utrique a communione habeantur alieni; quia si quis templum dei uiolauerit, disperdet illum deus, donec resipiscentes a laqueo diaboli a quo capti tenentur, ad ipsius uoluntatem, ad auxilium paenitentiae reuertantur.

 

Homicidis penitus non communicandum, donec per confessionem paenitentiae ipsorum crimina diluantur.

 

Si quis uero post acceptam paenitentiam sicut canis ad uomitum suum, ita ad saeculares illecebras derelicta quam professus est paenitentia, fuerit reuersus, a communione ecclesiae uel a conuiuio fidelium extraneus habeatur, quo facilius et ipse compunctionem per hanc confusionem accipiat et alii eius terreantur exemplo.

 

De praesumptoribus etiam placuit obseruari ut si quis episcopus in ius fratris sui suam conatus fuerit inserere potestatem, ut aut dioceses alienas, transgrediendo terminos a patribus constitutos, peruadat, aut clericos ab aliis ordinatos promouere praesumat, ab uniuersorum fratrum et consacerdotum suorum communione se alienum efficiendum non dubitet, quia apostolo dicente cognoscimus nullam nos cum fratribus inordinate ambulantibus et non secundum traditionem a patribus constitutam, posse habere participationem.

 

Ordinationes uero illicitas in irritum deuocamus, nisi satisfactione quae ad pacem pertinent componantur.

 

Si quis uero clericus, absque episcopi sui permissu, derelicta ecclesia sua, ad alium se transferre uoluerit locum, alienus a communione habeatur.

 

Et ut clerici non absque sacerdotum suorum commendatione ad alias prouincias siue ciuitates ambulare disponant.

 

Illud etiam secundum scripturarum auctoritatem uel patrum constitutionem addendum credidimus, ut ne quis clericus qui negotiandi studium habere uoluerit, usuras accipiat, quia scriptum est: qui pecuniam suam non dedit ad usuram, et alio loco: in plateis eius usura et dolus.

 

Manifestum est enim beatitudinis non posse consequi gloriam qui a praeceptis diuinis deuiauerit.

 

Et ut humilitatis nostrae constitutio, adiuuante domini misericordia, ualeat custodiri, sancti ac beatissimi sacerdotis domni martini, quae deo accepta est, obtinebit intercessio.

 

Confidimus enim sacerdotum domini consensu definitionem nostram firmandam, quae cum patrum nostrorum auctoritate concordat.

 

Perpetuus turonicae ciuitatis episcopus interfui et subscripsi.

 

Victorius episcopus cenomannicae ciuitatis huic definitioni interfui et subscripsi.

 

Leo episcopus bituricae ciuitatis interfui et subscripsi.

 

Eusebius episcopus namneticae ciuitatis interfui et subscripsi.

 

Amandinus episcopus catalaunicae ciuitatis interfui et subscripsi.

Germanus episcopus rotomagensis ciuitatis interfui et subscripsi.

 

Athenius episcopus redonicae ciuitatis interfui et subscripsi.

 

Mansuetus episcopus britannorum interfui et subscripsi.

 

Iucundinus presbyter iussu domni mei venerandi episcopi, quia ipse non cerneret, subscripsi.

 

Thalasius peccator hanc definitionem domnorum meorum episcoporum ab ipsis ad me transmissam in ciuitatula mea relegi, subscripsi atque consensi.

